
Datblygu Cymru

Diben

1. Ymgynghori â’r Pwyllgor ar yr Adroddiad Interim drafft ar Adolygiad Pum-mlynyddol 
Awdurdod Datblygu Cymru. Mae Rheol Sefydlog 9.7 yn darparu fod y pwyllgorau pwnc yn 
cadw llygad ar waith cyflawni swyddogaethau cyhoeddus yn eu meysydd gan gyrff cyhoeddus. 
Yn dilyn derbyn fersiwn derfynol yr adroddiad Interim a safbwyntiau’r Pwyllgor, bydd y Prif 
Ysgrifennydd a’r Ysgrifennydd Cyllid yn mynegi barn ar brif gasgliadau’r Adroddiad, yn 
penderfynu a ddylai’r Adolygiad fynd yn ei flaen i’r ail gam ac a ddylid newid y Cylch Gorchwyl. 

Argymhelliad 

2. Bod y Pwyllgor yn rhoi sylwadau ar gasgliadau’r Adroddiad Interim drafft yn Atodiad A ac a 
oes angen diwygio’r Cylch Gorchwyl yn Atodiad B yn sgîl yr Adroddiad Interim Drafft.

Cefndir

3. Comisiynwyd Adolygiad Pum-mlynyddol Awdurdod Datblygu Cymru gan y Prif Ysgrifennydd 
a’r Ysgrifennydd Cyllid ym mis Mehefin eleni yn dilyn ymgynghori â’r Pwyllgor ar y Cylch 
Gorchwyl. Gwnaed cam cyntaf yr Adolygiad gan Jonathan Price o Is-adran Cyngor 
Economaidd y Cynulliad ac mae ei Adroddiad Interim yn cwmpasu cam cyntaf yr Adolygiad. 
Mae hyn yn ymateb i’r cwestiwn, 

‘Yn sgîl dyletswyddau statudol Awdurdod Datblygu Cymru, amcanion Cynulliad 
Cenedlaethol Cymru a’r modelau o arferion da o ran datblygu economaidd yn y 
DU neu’r UE, a oes angen o hyd am holl swyddogaethau Awdurdod Datblygu 
Cymru ac, os felly, ai’r fframwaith trefniadol presennol i gyflwyno’r swyddogaethau 
hyn yw’r un mwyaf priodol?’ 

Oherwydd bod angen cadw i’r lleiafswm unrhyw ansicrwydd ynghylch cyflwyno’r 
swyddogaethau datblygu economaidd yn y dyfodol ar adeg dyngedfennol, gan gymryd i 
ystyriaeth ddechrau’r rhaglen Amcan 1 a’r angen i ddatrys y broblem o benodi prif weithredwr 
newydd i Awdurdod Datblygu Cymru, cytunwyd i ymgymryd â cham cyntaf yr adolygiad yn 
brydlon ac ystyried yr Adroddiad Interim fis Medi eleni. 



4. Gwahoddir y Pwyllgor i drafod drafft yr adolygydd cyn cyflwyno fersiwn derfynol o’r 
Adroddiad Interim i Ysgrifenyddion y Cynulliad ynghyd â sylwadau’r Pwyllgor. Yn dibynnu ar y 
modd yr ystyrir yr Adroddiad Interim, bydd y rhan nesaf o’r Adolygiad yn edrych ar y ffaith a 
oes newidiadau i’w gwneud yn y modd y cyflwynir swyddogaethau’r Awdurdod i wella ei 
effeithlonrwydd strategol. Hefyd, bydd yn edrych ar lywodraeth gorfforaethol yr Awdurdod. Yn 
dilyn hyn, cyflwynir adroddiad terfynol drafft i’r Pwyllgor am ei sylwadau cyn iddo gael ei 
gyflwyno i’r Cabinet. Cynhelir y rhan nesaf o’r Adolygiad gan KPMG yn dilyn ymarferiad 
caffael. Y nod yw cwblhau’r adroddiad cyfan yn gynnar yn y Flwyddyn Newydd. 

Yr Adroddiad Interim

5. Amgaeir yr Adroddiad Interim Drafft yn Atodiad A. Mae’n amlinellu casgliadau’r adolygydd 
yn dilyn ymgynghori eang â rhanddeiliaid a phartneriaid yn ogystal â’r Awdurdod ei hun. Mae’r 
Adroddiad yn dod i’r casgliad bras fod angen o hyd am Awdurdod Datblygu Cymru. Hefyd, 
mae’n dod i’r casgliad fod yna faterion sy’n ymwneud â chydlynu datblygu economaidd yn 
genedlaethol a bod angen i’r Cynulliad ymateb i’r rhain a materion sy’n ymwneud â’r ffiniau 
rhwng y swyddogaethau a gyflawnir gan yr Awdurdod a chwaraewyr eraill ym maes datblygu 
economaidd yng Nghymru y mae angen eu Symleiddio. Mae’n edrych ar fodelau eraill ar gyfer 
asiantaethau datblygu economaidd ac mae’n dod i’r casgliad nad oes unrhyw achos cryf dros 
wneud newidiadau sylfaenol i Awdurdod Datblygu Cymru. Yn olaf, mae’r adroddiad yn 
clustnodi nifer o faterion mwy manwl a fydd yn gofyn am ystyriaeth bellach fel rhan o ail gam yr 
adolygiad.

6. Yn rhedeg yn gyfochrog â’r Adolygiad y mae’r Adolygiad Datblygu Busnes y mae Jim 
Driscoll yn ymgymryd ag ef ar gyfer y Pwyllgor. Bydd y Pwyllgor am edrych ar y cysylltiadau 
rhwng y ddau ddarn o waith. 

Cydymffurfiaeth

7. Ymgymerwyd â’r Adolygiad yn unol â chanllawiau sydd wedi’u cyhoeddi ar yr Adolygiad 
Pum-mlynyddol. Yn ogystal â chymryd rhan yn yr Adolygiad, ymgynghorwyd ag Awdurdod 
Datblygu Cymru ar yr holl ffeithiau.

Gweithredu ar gyfer y Pwyllgor

9. Gofynnir i’r Pwyllgor roi sylwadau ar yr Adroddiad Interim drafft a’r cylch gwaith drafft ar 
gyfer ail gam yr Adolygiad.

Cyswllt

10. Is-adran Cynllunio Ariannol



Sylwer mai dim ond fersiynau Saesneg sydd ar gael o Atodiad A - yr Adroddiad Interim 
drafft; ac Atodiad B - y Cylch Gorchwyl drafft.

